
Annotatsiya. Ushbu maqolada O‘zbekiston sanoat korxonalarida uzoq muddatli aktivlar strategik boshqaruv hisobining amaldagi holati 
tahlil qilinadi, asosiy muammolar aniqlanib, ularni bartaraf etish yo‘llari ishlab chiqiladi. Neft-gaz tarmog‘ida transport xizmatlarini 
ko‘rsatuvchi “Sarbon-Neftegaz” aksiyadorlik jamiyati (134 ta avtomobil parki) misolida amortizatsiya siyosati, hayotiy sikl xarajatlari 
monitoringi va axborot tizimlari integratsiyasi masalalari ko‘rib chiqiladi. Maqolada amortizatsiya siyosatini IAS 16 [1] talablariga 
moslash, LCC metodologiyasi [2] va ERP/EAM integratsiyasiga asoslangan uch yo‘nalishli takomillashtirish dasturi taklif etiladi.

Kalit so‘zlar: uzoq muddatli aktivlar, strategik boshqaruv hisobi, transport vositalari parki, amortizatsiya, hayotiy sikl xarajatlari 
(LCC), faoliyatga asoslangan xarajatlar (ABC), KPI, neft-gaz tarmog‘i, axborot tizimlari integratsiyasi, IAS 16.

Abstract. This article analyses the current state of strategic management accounting for long-term assets in Uzbekistan’s industrial 
enterprises, identifies key problems and develops solutions. Using the example of “Sarbon-Neftegaz” joint-stock company (a fleet of 
134 vehicles) providing transport services in the oil and gas sector, the article examines depreciation policy, life-cycle cost monitoring 
and information system integration issues. A three-directional improvement programme based on aligning depreciation policy with IAS 
16 [1] requirements, LCC methodology [2] and ERP/EAM integration is proposed.

Keywords: long-term assets, strategic management accounting, vehicle fleet, depreciation, life-cycle costing (LCC), activity-based 
costing (ABC), KPI, oil and gas industry, information systems integration, IAS 16.

Аннотация. В данной статье анализируется текущее состояние стратегического управленческого учёта долгосрочных 
активов на промышленных предприятиях Узбекистана, выявляются основные проблемы и разрабатываются пути их решения. 
На примере акционерного общества “Sarbon-Neftegaz”, оказывающего транспортные услуги в нефтегазовой отрасли и рас-
полагающего автопарком из 134 автомобилей, рассматриваются вопросы амортизационной политики, мониторинга затрат 
жизненного цикла и интеграции информационных систем. В статье предлагается программа совершенствования по трём 
направлениям, основанная на адаптации амортизационной политики к требованиям IAS 16 [1], методологии LCC [2] и инте-
грации ERP/EAM.

Ключевые слова: долгосрочные активы, стратегический управленческий учёт, парк транспортных средств, амортизация, 
затраты жизненного цикла (LCC), учёт затрат по видам деятельности (ABC), KPI, нефтегазовая отрасль, интеграция 
информационных систем, IAS 16.

K I R I S H
Zamonaviy bozor iqtisodiyoti sharoitida uzoq muddatli aktivlar korxona raqobatbardoshligini ta’minlovchi asosiy 

resurslarga aylandi. Ayniqsa, kapitaltalab sohalarda — neft-gaz, energetika, transport — uzoq muddatli aktivlarning 
strategik boshqaruv hisobi tizimini samarali tashkil etish investitsion qarorlarning asoslanganligini, xarajatlarni 
optimallashtirish imkoniyatlarini va moliyaviy barqarorlikni bevosita belgilaydi [3].

O‘zbekiston Respublikasida neft-gaz sanoatini rivojlantirish va “O‘zbekneftegaz” AJ tizimidagi korxonalarni 
modernizatsiya qilish bo‘yicha keng ko‘lamli islohotlar amalga oshirilmoqda. Biroq bu sohada faoliyat yurituvchi 
korxonalarda uzoq muddatli aktivlar strategik boshqaruv hisobining bu yo‘nalishda ayrim tashkiliy va metodologik 
masalalar saqlanib qolmoqda. Aktivlar hisobi asosan moliyaviy hisobot va soliq maqsadlariga qaratilgan, strategik 
boshqaruv qarorlarini asoslash uchun zarur bo‘lgan kelajakka yo‘naltirilgan axborot yetarli darajada shakllanmayapti [4].

“Sarbon-Neftegaz” aksiyadorlik jamiyati “O‘zbekneftegaz” AJning tarkibiy bo‘linmasi sifatida neft-gaz tarmog‘i 
korxonalari va tashkilotlariga yuk tashish, yo‘lovchilarni tashish bo‘yicha transport xizmatlarini ko‘rsatadi. Korxona 
balansida 134 ta avtomobil mavjud: yuk tashuvchi bortli va maxsus avtomobillar — 45 birlik, yengil va maxsus yengil 
avtomobillar — 72 birlik, avtobuslar va mikroavtobuslar — 17 birlik. Mazkur maqola “Sarbon-Neftegaz” AJ misolida 

uzoq muddatli aktivlar strategik boshqaruv hisobining amaldagi holatini tahlil qilish, tizimli muammolarni aniqlash va 
ularni bartaraf etishning ilmiy asoslangan yo‘llarini ishlab chiqishga qaratilgan.

M A V Z U G A  O I D  A D A B I Y O T L A R  S H A R H I
Uzoq muddatli aktivlar strategik boshqaruv hisobining nazariy asoslarini ishlab chiqishga xorijiy va mahalliy olimlar 

muhim hissa qo‘shgan. Kaplan va Norton [3] strategik boshqaruv tizimida moliyaviy hisobot ma’lumotlari yetarli emas, 
ularga nomoliyaviy ko‘rsatkichlar — aktivlar holati, jarayon samaradorligi, mijozlar qoniqishi — qo‘shilishi zarurligini 
ta’kidlaydi. Ularning balanslangan ko‘rsatkichlar tizimi (BSC) aynan shu bo‘shliqni to‘ldirish uchun ishlab chiqilgan.

Drury [2] strategik boshqaruv hisobida xarajatlarni tasniflash va ularni aktivlarning hayotiy sikli bo‘yicha kuzatib 
borish metodologiyasini keng yoritgan. Bromwich [5] esa strategik boshqaruv hisobining an’anaviy boshqaruv hisobidan 
asosiy farqini uning tashqi raqobat muhiti va uzoq muddatli maqsadlar bilan bog‘liqligida ko‘rgan.

Strategik boshqaruv hisobi korxonaning uzoq muddatli aktivlaridan samarali foydalanish, investitsion qarorlarni 
asoslash hamda raqobatbardoshlikni oshirishda muhim axborot manbai hisoblanadi. Ilmiy tadqiqotlarda strategik 
boshqaruv hisobi tizimi moliyaviy va nomoliyaviy ko‘rsatkichlarni integratsiyalash orqali korxonaning uzoq muddatli 
qiymat yaratish salohiyatini baholash imkonini berishi ta’kidlangan [7]. Shuningdek, strategik boshqaruv hisobi 
amaliyotining rivojlanishi aktivlar samaradorligini baholash, kapital qo‘yilmalar natijadorligini nazorat qilish va strategik 
maqsadlarga erishish darajasini monitoring qilish bilan chambarchas bog‘liqligi qayd etilgan [8]. Biroq ko‘plab sanoat 
korxonalarida uzoq muddatli aktivlar hisobi va strategik boshqaruv axborotlari o‘rtasidagi integratsiya yetarli darajada 
shakllanmagan bo‘lib, bu holat boshqaruv qarorlarining sifatiga salbiy ta’sir ko‘rsatishi mumkin [9].

O‘zbekistonda boshqaruv hisobi sohasida Pardayev A.X. va Pardayeva Z.A. [4] milliy korxonalar uchun boshqaruv 
hisobini tashkil etishning nazariy va amaliy asoslarini o‘rgangan. Muammoning o‘rganilganlik darajasiga e’tibor 
qaratilganda, tadqiqot yo‘nalishida salmoqli natijalarga erishgan quyidagi xorijiy yetuk mutaxassis-olimlarning ilmiy 
tadqiqotlari atroflicha o‘rganib chiqildi: K. Drury, A. Apcher, B. Nildz, X. Anderson, D. Koldvell, G. Antoni, S. Davidson, 
V. Nordxaus, P. Samuelson, Ch. Xorngren, J. Foster. Mamlakatimizda ham mustaqillik yillarida boshqaruv hisobi va 
uning ayrim soha hamda muammolariga bag‘ishlangan adabiyotlar, ilmiy maqolalar, o‘quv va uslubiy qo‘llanmalar chop 
etilmoqda. Bular jumlasiga A. Abdugʻaniyev, N. Abdusalomova, A. Avloqulov, A. Karimov, U. Kostayev, B. Masudov, 
D. Mamadiyarov, X. Ortiqov, M. Pardayev, A. Pardayev, N. Rizayev, B. Xasanov, I. G‘iyosov, B. Eshnayevlarning 
tadqiqotlarini kiritish mumkin.

Adabiyotlar tahlili shuni ko‘rsatadiki, transport xizmatlarini ko‘rsatuvchi neft-gaz sanoati tarkibiy korxonalarida 
uzoq muddatli aktivlar, xususan, transport vositalari parki bo‘yicha strategik boshqaruv hisobini tashkil etishga oid 
maxsus ilmiy tadqiqotlar O‘zbekistonda yetarlicha o‘rganilmagan.

T A D Q I Q O T  M E T O D O L O G I YA S I
Ushbu tadqiqotda me’yoriy hujjatlar tahlili qo‘llanildi: IAS 16 “Mulk, jihozlar va uskunalar” [1], IAS 36 “Aktivlar 

qadrsizlanishi”, O‘zbekiston Respublikasining “Buxgalteriya hisobi to‘g‘risida”gi Qonuni [6] talablari asosida transport 
vositalarini hisobga olish va amortizatsiya hisoblashning me’yoriy talablari o‘rganilgan.

Qiyosiy tahlil usulidan foydalanib, “Sarbon-Neftegaz” AJning 2022–2024-yillardagi moliyaviy hisobotlari, transport 
vositalari kartochkalari, texnik xizmat ko‘rsatish jurnallari va yoqilg‘i-moylash materiallari sarfi hisobotlari o‘rganildi. 
Amaldagi an’anaviy hisob tizimi va taklif etilayotgan LCC [2]/ABC metodologiyasiga asoslangan yangi yondashuv 
taqqoslandi. Empirik tahlil asosida 134 ta transport vositasining texnik holati, eskirish darajasi, amortizatsiya hisoblash 
usullari va texnik xizmat xarajatlarining taqsimoti o‘rganildi.

T A H L I L  V A  N A T I J A L A R
“Sarbon-Neftegaz” aksiyadorlik jamiyati “O‘zbekneftegaz” AJning tarkibiy bo‘linmasi sifatida Toshkent shahrida, 

Mirzo Ulug‘bek tumanida joylashgan (INN: 200547057). Jamiyat 1994-yil 27-dekabrda davlat ro‘yxatidan o‘tgan bo‘lib, 
ustav fondi 6 610 920 000,00 so‘mni tashkil etadi. Asosiy faoliyat turi — avtomobil transportida yuk tashish (IFUT kodi: 
49410). Transport vositalari parki tarkibiy jihatdan uch guruhga bo‘linadi: yuk tashuvchi bortli va maxsus avtomobillar — 
45 birlik (33,6 foiz); yengil va maxsus yengil avtomobillar — 72 birlik (53,7 foiz); avtobuslar va mikroavtobuslar — 17 
birlik (12,7 foiz).

1-jadval
“Sarbon-Neftegaz” AJ transport vositalari parki tarkibi va amaldagi hisob holati (2024-yil)

Transport vositasi turi Soni 
(birlik)

Ulushi 
(%)

O‘rtacha 
yosh (yil) Amortizatsiya usuli LCC hisobi holati

Yuk tashuvchi bortli 
avtomobillar 31 23,1 8,4 To‘g‘ri chiziqli Yuritilmaydi

Maxsus yuk avtomobillari 14 10,4 9,1 To‘g‘ri chiziqli Yuritilmaydi
Yengil avtomobillar 58 43,3 5,2 To‘g‘ri chiziqli Yuritilmaydi
Maxsus yengil avtomobillar 14 10,4 6,8 To‘g‘ri chiziqli Qisman
Avtobuslar 11 8,2 7,6 To‘g‘ri chiziqli Yuritilmaydi
Mikroavtobuslar 6 4,5 4,3 To‘g‘ri chiziqli Yuritilmaydi
JAMI 134 100 7,1 (o‘rt.)

Manba: “Sarbon-Neftegaz” AJ 2024-yil hisobot ma’lumotlari asosida muallif tuzgan.

Jadvaldan ko‘rinib turibdiki, korxonadagi barcha transport vositalarida to‘g‘ri chiziqli amortizatsiya usuli 
qo‘llanilmoqda. Bu esa transport vositalarining real eskirish jarayonini — yurish masofasi, yuk tashish intensivligi, texnik 
holat — to‘liq aks ettirmaydi [1]. Bundan tashqari, 134 ta transport vositasidan 128 tasi (95,5 foiz) bo‘yicha LCC hisobi 
umuman yuritilmaydi [2].

Tadqiqot davomida “Sarbon-Neftegaz” AJda uzoq muddatli aktivlar strategik boshqaruv hisobida to‘rtta tizimli 
muammo aniqlandi. Birinchi muammo — amortizatsiya siyosatining cheklanganligi. Korxonada barcha 134 ta transport 
vositasi uchun bir xil — to‘g‘ri chiziqli amortizatsiya usuli qo‘llaniladi. IAS 16 standarti [1] esa korxonalarga aktivdan 
olinadigan iqtisodiy foydaning taqsimot tartibiga mos keladigan amortizatsiya usulini tanlash huquqini beradi.

Ikkinchi muammo — axborot tizimlarining integratsiyalanmaganligi. Korxonada transport vositalari bo‘yicha 
ma’lumotlar uch mustaqil tizimda yuritiladi: buxgalteriya tizimida — moliyaviy ko‘rsatkichlar; texnik xizmat bo‘limida 
— texnik holat va ta’mirlash tarixi; dispetcherlik bo‘limida — yurish masofasi va yuk tashish hajmi.

Uchinchi muammo — hayotiy sikl xarajatlarining hisobga olinmasligi. Amaldagi tizimda transport vositasi xarid 
qilinganida uning butun ekspluatatsiya davri uchun kutilayotgan xarajatlar oldindan baholanmaydi, xarid qarorlari faqat 
boshlang‘ich narx asosida qabul qilinmoqda [2].

To‘rtinchi muammo — strategik boshqaruv hisobining moliyaviy hisobdan ajralmaganligi. Korxonada transport 
vositalari bo‘yicha barcha ma’lumotlar asosan buxgalteriya hisobi doirasida shakllanadi va soliq hamda moliyaviy hisobot 
talablariga javob berishga qaratiladi [3].

2-jadval
“Sarbon-Neftegaz” AJda uzoq muddatli aktivlar strategik boshqaruv hisobidagi asosiy muammolar tahlili

Muammo Namoyon bo‘lish ko‘rinishi Strategik boshqaruvga 
ta’siri Yechim yo‘nalishi

Amortizatsiya siyosatining 
cheklanganligi

Barcha 134 avtomobil uchun to‘g‘ri 
chiziqli usul; real eskirish darajasi 
yetarli darajada aks ettirilmaydi

aktivlar qoldiq qiymatini 
aniqlashda tafovutlar yuzaga 
kelishi mumkin; almashtirish 
muddatlari noaniq

IAS 16 bo‘yicha 
ishlab chiqarish 
birliklari usulini joriy 
etish

Axborot tizimlarining 
ajralmaganligi

Buxgalteriya, texnik xizmat va 
dispetcherlik ma’lumotlari alohida 
tizimda

yaxlit boshqaruv 
axboroti yetarli darajada 
shakllanmagan; qarorlar 
qisman asoslanadi

ERP/EAM tizimlarini 
integratsiyalash

LCC hisobining yo‘qligi
128 ta avtomobil (95,5%) 
bo‘yicha hayotiy sikl xarajatlari 
hisoblanmaydi

Sarmoya qarorlari faqat 
xarid narxiga asoslanadi; 
uzoq muddatli xarajat 
rejalashtirilmaydi

LCC modeli ishlab 
chiqish va joriy etish

Strategik va moliyaviy 
hisob ajralmaganligi

Strategik KPI bloklari mavjud 
emas; boshqaruv faqat moliyaviy 
hisobotlarga asoslanadi

Aktivlar portfelini 
optimallashtirish, almashtirish 
siyosatini asoslash qiyin

Maxsus strategik 
boshqaruv 
hisobi bloklarini 
shakllantirish

Manba: “Sarbon-Neftegaz” AJ hujjatlari tahlili asosida muallif tuzgan.

Aniqlangan muammolarni bartaraf etish uchun muallif tomonidan uchta asosiy yo‘nalishda tavsiyalar ishlab chiqildi. 
Birinchi yo‘nalish — amortizatsiya siyosatini IAS 16 [1] talablariga muvofiq takomillashtirish. Yuk tashuvchi avtomobillar 
(45 birlik) uchun “ishlab chiqarish birliklari” usulini, ya’ni bosib o‘tilgan km asosida amortizatsiya hisoblashni joriy etish 
tavsiya etiladi.

Ikkinchi yo‘nalish — transport vositalari bo‘yicha LCC modelini joriy etish [2]. Har bir transport vositasi guruhi 

uchun xarid qilish bosqichidanoq to‘liq hayotiy sikl xarajatlarini rejalashtiradigan LCC modelini ishlab chiqish zarur.
Uchinchi yo‘nalish — yagona axborot tizimi va KPI kuzatuv panelini yaratish. Buxgalteriya, texnik xizmat va 

dispetcherlik ma’lumotlarini ERP/EAM tizimi orqali yagona axborot maydoniga integratsiyalash tavsiya etiladi [3].

3-jadval
“Sarbon-Neftegaz” AJ transport vositasi bo‘yicha taklif etilgan LCC modeli (10 yillik hayotiy sikl, o‘rta yuk 
avtomobili)

Hayotiy sikl bosqichi Xarajat komponenti Yillik o‘rtacha (mln 
so‘m)

10 yillik jami (mln 
so‘m)

LCCdagi 
ulushi (%)

1. Dastlabki investitsiya Xarid narxi, ro‘yxatdan o‘tkazish — 520 24,3
2. Yoqilg‘i xarajatlari Dizel yoqilg‘i (80 000 km/yil) 112 1 120 52,3
3. Texnik xizmat xarajatlari TO-1, TO-2, shinalar, moylash 28 280 13,1
4. Ta’mirlash xarajatlari Remont, ehtiyot qismlar 18 180 8,4
5. Sug‘urta va yo‘l to‘lovlari KASKO, texosmotr, yo‘l to‘lovi 3 30 1,4
6. Utilizatsiya (prognoz) Demontaj, qoldiq qiymat — 10 0,5
JAMI LCC 2 140 100

Manba: «Sarbon-Neftegaz» AJ texnik hujjatlari va muallif hisoblamalari asosida tuzilgan.

LCC tahlili natijalari juda muhim xulosani beradi: o‘rta yuk avtomobilining dastlabki xarid narxi (520 mln so‘m) 10 
yillik umumiy hayotiy sikl xarajatlarining atigi 24,3%ini tashkil etadi. Eng katta ulush — 52,3% — yoqilg‘i xarajatlariga 
to‘g‘ri keladi [2]. Shu sababli, yangi transport vositasi tanlashda energiya samaradorligi ko‘rsatkichi boshlang‘ich xarid 
narxidan muhimroq strategik mezon hisoblanadi.

4-jadval
Takomillashtirilgan strategik boshqaruv hisobi tizimini joriy etishning “Sarbon-Neftegaz” AJga kutilayotgan 
ta’siri

Takomillashtirish yo‘nalishi Amaldagi holat Joriy etilgandan keyin Kutilayotgan iqtisodiy 
effekt

Amortizatsiya usulini IAS 16 
bo‘yicha takomillashtirish

To‘g‘ri chiziqli; barcha 134 
avtomobil uchun bir xil

Ishlab chiqarish birliklari 
usuli (yuk avto.) + 
komponent usuli

Amortizatsiya xarajatlarini 
18–22% aniqlashtirish; 
aktivlar qoldiq qiymatini 
to‘g‘ri aks ettirish

LCC modelini joriy etish
128 ta avtomobil 
(95,5%) bo‘yicha LCC 
hisoblanmaydi

Barcha 134 ta avtomobil 
uchun 10 yillik LCC 
modeli

Xarid xarajatlarini 12–15% 
optimallashtirish; past 
samarali avtomobillarni o‘z 
vaqtida almashtirish

ERP/EAM integratsiyasi va KPI 
tizimi

Uch alohida tizim; yagona 
axborot maydoni yo‘q

Yagona integratsiyalashgan 
boshqaruv paneli; real vaqt 
KPI kuzatuvi

Boshqaruv qarorlarini 
qabul qilish vaqtini 60% 
qisqartirish; texnik xizmat 
xarajatlarini 8–12% 
kamaytirish

Strategik boshqaruv hisobi 
bloklarini shakllantirish

Faqat moliyaviy hisobot; 
strategik tahlil yo‘q

Aktivlar portfeli tahlili; 
almashtirish strategiyasi; 
KPI monitoring

Transport xizmatlarining 
umumiy rentabelligini 
7–10% oshirish

Manba: muallif hisoblamalari va “Sarbon-Neftegaz” AJ 2024-yil moliyaviy ma’lumotlari asosida.

Jadvaldan ko‘rinib turibdiki, taklif etilayotgan uch yo‘nalishli takomillashtirish dasturini joriy etish “Sarbon-
Neftegaz” AJda transport xizmatlari tannarxini aniqlashtirish, xarajatlarni 12–15 foizga optimallashtirish imkonini 
yaratish va umumiy rentabellikni 7–10 foizga oshirishga zamin yaratadi [3].

X U L O S A  V A  T A K L I F L A R
Ushbu tadqiqot “Sarbon-Neftegaz” aksiyadorlik jamiyati — O‘zbekiston neft-gaz sanoatida transport xizmatlarini 

ko‘rsatuvchi yirik korxona — misolida uzoq muddatli aktivlar strategik boshqaruv hisobining amaldagi holati, muammolari 
va ularni bartaraf etish yo‘llarini tizimli o‘rganishga bag‘ishlangan.

Birinchidan, korxonada 134 ta transport vositasining barchasida to‘g‘ri chiziqli amortizatsiya usulini qo‘llash 
IAS 16 [1] standarti talablariga zid bo‘lib, aktivlarning real eskirish jarayonini to‘liq aks ettirmaydi. Yuk tashuvchi 
avtomobillar uchun bosib o‘tilgan masofaga asoslangan “ishlab chiqarish birliklari” usulini joriy etish amortizatsiya 
xarajatlarini 18–22 foizga aniqlashtiradi. Bu o‘zgarish nafaqat moliyaviy hisobotlarning haqqoniyligini oshiradi, balki 

har bir transport vositasi guruhiga to‘g‘ri keladigan xarajatlarni aniq taqsimlash orqali transport xizmatlarining haqiqiy 
tannarxini belgilash va rentabelligini to‘g‘ri hisoblash imkonini beradi. Shu asosda past samarali transport vositalarini o‘z 
vaqtida almashtirish strategiyasi ham ilmiy asosga ega bo‘ladi.

Ikkinchidan, 128 ta transport vositasi (95,5 foiz) bo‘yicha hayotiy sikl xarajatlari hisobi umuman yuritilmasligi 
sarmoya qarorlarini yetarli axborot asosida qabul qilish imkoniyatini cheklamoqda. LCC tahlili ko‘rsatganidek [2], 
dastlabki xarid narxi umumiy hayotiy sikl xarajatlarining atigi 24,3 foizini tashkil etadi, yoqilg‘i xarajatlari esa 52,3 
foiz ulushni egallaydi. Demak, transport vositasi xarid qilishda faqat boshlang‘ich narxni asosiy mezon sifatida qabul 
qilish keyinchalik ancha katta ekspluatatsiya xarajatlarining ortishiga sabab bo‘lishi mumkin. LCC modelini barcha 134 ta 
transport vositasiga tatbiq etish xarid qarorlarini ilmiy asosda qabul qilish, energiya samaradorligi yuqori avtomobillarni 
tanlash va 10 yillik xarajatlar tuzilmasini oldindan rejalashtirish imkonini beradi.

Uchinchidan, buxgalteriya, texnik xizmat va dispetcherlik tizimlarining ajralmaganligi yagona strategik axborot 
maydonini shakllantirish imkoniyatini cheklamoqda. ERP/EAM integratsiyasi boshqaruv qarorlarini qabul qilish vaqtini 
60 foizga qisqartirish imkonini beradi. Ushbu integratsiya amalga oshirilganda rahbariyat har bir transport vositasining 
moliyaviy ko‘rsatkichlari, texnik holati va marshrut ma’lumotlarini yagona panel orqali real vaqtda kuzatib, operativ 
qarorlar qabul qila oladi. Bu esa korxona boshqaruvini reaktiv modeldan, ya’ni muammo yuzaga kelgandan keyin 
munosabat bildirish holatidan, proaktiv modelga, ya’ni muammoning oldini olishga yo‘naltirilgan boshqaruv shakliga 
o‘tkazish imkonini beradi.

To‘rtinchidan, taklif etilayotgan uch yo‘nalishli takomillashtirish dasturi — amortizatsiya siyosatini IAS 16 [1] 
bo‘yicha moslash, LCC modelini joriy etish [2], ERP/EAM integratsiyasi va KPI kuzatuv tizimi — transport xizmatlari 
rentabelligini 7–10 foizga oshirishga va operatsion xarajatlarni 12–15 foizga optimallashtirishga asos yaratadi. Ushbu 
chora-tadbirlar birgalikda tatbiq etilganda “Sarbon-Neftegaz” AJda strategik boshqaruv hisobi butunlay yangi bosqichga 
ko‘tariladi: aktivlardan foydalanish samaradorligi oshadi, kapital investitsiyalar asoslanadi va kelajakdagi moliyaviy 
barqarorlik ta’minlanadi.

Kelajakdagi tadqiqotlar uchun “O‘zbekneftegaz” AJning boshqa tarkibiy korxonalarida ham o‘xshash 
muammolarning mavjudligini aniqlash va tarmoqqa moslashtirilgan yagona uslubiy ko‘rsatmalar ishlab chiqish tavsiya 
etiladi. Shuningdek, ushbu maqolada taklif etilgan LCC modeli va ERP integratsiyasi yondashuvini boshqa transport va 
energetika korxonalarida sinovdan o‘tkazish katta amaliy ahamiyatga ega.

